Erediens: Vrydag, 8 Mei 2009

Die Samaritaan in jou en by jou

Skrifgedeelte: Lukas 10:17-37

Daar was ’n wetgeleerde wat aan Jesus ’n strikvraag wou stel. Hy staan toe op en vra: “Meneer, wat moet ek doen om die ewige lewe te verkry?”

[26] Jesus sê vir hom: “Wat staan daar in die wet van Moses geskrywe? Wat lees jy daar?”

[27] Hy antwoord: “Jy moet die Here jou God liefhê met jou hele hart en met jou hele siel en met al jou krag en met jou hele verstand, en jou naaste soos jouself.”

[28] “Jy het reg geantwoord,” sê Jesus vir hom. “Doen dit en jy sal die lewe verkry.”

[29] Maar die wetgeleerde wou homself handhaaf en vra vir Jesus: “En wie is my naaste?”

[30] Jesus gaan toe daarop in deur te sê: “Toe ’n man eenmaal op pad was van Jerusalem af na Jerigo toe, het rowers hom aangeval. Hulle het hom kaal uitgetrek en hom geslaan dat hy halfdood bly lê, en toe padgegee. [31] Dit gebeur toe dat daar ’n priester met daardie pad langs kom, en toe hy hom sien, gaan hy ver langs verby. Net so het daar ook ’n Leviet by die plek gekom, en toe hy hom sien, gaan hy ook ver langs verby. [33] Maar ’n Samaritaan wat op reis was, het op hom afgekom, en toe hy hom sien, het hy hom innig jammer gekry. [34] Hy het na hom toe gegaan, sy wonde met olie en wyn behandel en hulle verbind. Toe het hy hom op sy rydier gehelp en hom na ’n herberg toe geneem en hom daar verder versorg. 
[35] Die volgende dag haal hy twee muntstukke uit en gee dit aan die eienaar van die herberg en sê: ‘Sorg vir hom, en as jy meer onkoste met hom het, sal ek jou betaal wanneer ek hierlangs terugkom.’” 

[36] “Wie van hierdie drie is volgens jou die naaste van hom wat onder die rowers verval het?”

[37] Die wetgeleerde antwoord: “Die man wat aan hom medelye bewys het. Toe sê Jesus vir hom: ”Gaan maak jy ook so.”
Doel van die gelykenis
Die gelykenis word deur Jesus vertel om te illustreeer dat jou deernis, jou omgee en jou betrokkenheid vir alle mense beskikbaar moet wees. En nie net vir diegene wat jy ken en liefhet nie.
Boodskap
In Jesus se verhaal is daar sewe “tipes” mense wat met mekaar verweefd raak:

Die wetsgeleerde

'n Wetgeleerde wou aan Jesus 'n strikvraag stel en vra Hom wat hy moet doen om die ewige lewe te verkry. Vanuit die standpunt van die wetgeleerde vra Jesus vir hom wat daar in die wet oor die saak staan (vgl. Matt. 22:37-39; Mark. 12:29-31) [29]. Oor die naasteliefde wou die wetgeleerde homself handhaaf. Bewus daarvan dat hy nie alle mense liefhet nie en daar diegene kan wees wat hy nie hóéf lief te hê nie, vra hy: En wie is my naaste? [30-35] Jesus gaan op die vraag in deur 'n gelykenis te vertel. 
Rowers

Hulle wat aanval, roof en beseer
Die naaste

'n Man wat 'n Jood kon wees, het die gevaarlike reis van Jerusalem af na Jerigo toe onderneem. Dit is 'n afstand van ongeveer sewe en twintig kilometer en die pad sak vinnig al kronkelend af tus​sen rotse en woestynagtige plekke deur tot in Jerigo. Rowers het reisigers dikwels op hierdie pad aangeval en beroof. Dit het ook met hierdie man gebeur. Hy het halfdood bly Iê toe hulle padgee. 
Die priester en die Leviet

Alle priesters was Leviete maar nie alle Leviete was priesters nie. Die Leviete was nakomelinge van die geslag van Levi, een van die twaalf seuns van Jacob wat ook Israel genoem is. Hulle verteenwoordig een van die oudste bevolkingsgroepe (”tribes”) van Israel (Genesis 29:34). Die naam Leviet is gebruik om die deel van die bevolking te identifiseer wat van ’n laer rang as die priesters was en hulpdienste in die tempel verrig het.
Die priester en die Leviet moes hulle rein hou vir die werk wat hulle in die tempel moes doen. Een van die dinge wat hulle onrein kon maak, was die aanraking met 'n dooie. Toe hulle op die ernstig beseerde man afkom, het hulle dus ver langs verbygegaan. Die wet oor seremoniële reinheid (letter van die wet) was vir hierdie godsdienstige leiers belangriker as die wet van liefde tot die naaste. 
Die Samaritaan

'n Samaritaan wat op die man afkom, handel egter anders. Hy het die gewonde man innig jammer gekry en help hom deur sy wonde te versorg, hom op sy rydier na 'n herberg toe te vervoer en daar verder te versorg, ook in sy afwesigheid. Hy sou instaan vir enige verdere koste. [36-37] 
Die wetsgeleerde

Jesus vra die wetgeleerde om self die toepassing te maak. Die wyse waarop Jesus die vraag stel, maak 'n doelbewuste korreksie op die oorspronk​ike vraag van die wetgeleerde. Die korrekte vraag is nie: Wie is my naaste nie, maar: Wie se naaste is ek? Die Samaritaan wat deur die Jode verag is, het 'n voorbeeld gestel vir die godsdienstig, dog liefdelo​se priester en Leviet. Met gesag beveel Jesus die wetgeleerde om soos die Samaritaan te gaan doen. 

Wat sê hierdie gelykenis vir jou en my?

Kom in BEROERING
Die akies van ‘n Samaritaan wat in beroering gebring is:

· Hy het hom innig jammer gekry 
Hoe kom ’n mens in beroering? Wanneer Jesus EERSTE in jou lewe is. Wanneer jou naaste TWEEDE in jou lewe is. En wanneer jy jouself “LAASTE” plaas. 
Kom in BEWEGING
Besluit om tot aksie oor te gaan ... en doen dit! Die aksies van ’n Samaritaan wat in beweging gekom het:

· Hy het na hom toe gegaan

· Hy het sy wonde met olie en wyn behandel

· Hy het sy wonde verbind

· Hy het hom op sy rydier gehelp
· Hy het hom na ’n herberg toe geneem
· Hy het die herbergier twee muntstukke gegee om die man te versorg
· Hy het onderneem om die herbergier meer te betaal indien nodig
Die akies van ’n priester en ’n Leviet wat passief bly:

· Hulle het ver langs verby gegaan

Gee BETEKENIS deur te BEVRY
Daar is baie nood in ons eie land maar ook in ons gasteland. WIE IS JY IN HIERDIE VERHAAL wanneer jy na jou naaste in nood kyk? Hoe sien jou naaste jou? Is jy die rower? Is jy die priester, Leviet of Samaritaan? 
Waarom is jy waar jy is?  Verhaal van Man langs die Pad. Maak jou hart en hande oop! Kom in beroering.
Gee GEHOOR

Wie is die Samaritaan in ons lewe? Hoe buig Hy af na ons toe? Aanvaar Sy teenwoordheid in jou lewe, maar reik ook uit!
Waarom is jy waar jy is? Verhaal van Man in die Hospitaal. Wie SIEN, moet GEHOOR GEE en DOEN.
PAGE  
2

